
Terima kasih saudara / saudari Pengacara Majlis.

Bismillahirarrahmaniraahim

Assalamualaikum wbt dan Salam Sejahtera

MUKADIMAH

1. Alhamdulillah, bersyukur kita ke hadrat llahi atas limpah
rahmat dan izin-Nya, dapat saya bersemuka dengan pelajar-
pelajar semua dalam program Kem Diaspora MARA bagi

Pelajar Tajaan MARA ke Luar Negara ini.

2. Tahniah dan syabas kepada saudara-saudari yang telah hadir
untuk berkampung di Pusat Latihan Kenegaraan Tg. Rhu,
Sepang selama 5 hari 4 malam bermula pada hari Jumaat

hingga ke hari ini.



PENGANJURAN KEM DIASPORA MARA

Hadirin sekalian,

Program ini merupakan salah satu program yang dirangka
khas untuk pelajar-pelajar tajaan MARA yang layak dan
terpilih untuk menyambung pengajian ke luar negara. Setiap
pelajar diwajibkan mengikuti kursus ini sebagai salah satu
syarat yang perlu dipenuhi sebelum melangkah ke luar
negara. Program Kem Diaspora MARA ini dirangka khusus
untuk saudara saudari yang telah terpilih menerima tajaan
MARA bagi melanjutkan pengajian ke luar negara.
Penyertaan dalam program ini merupakan sebahagian
daripada persediaan yang diwajibkan sebelum saudara
saudari memulakan perjalanan sebagai pelajar Malaysia di

peringkat antarabangsa.

Program ini dikendalikan oleh Akademi Kenegaraan Malaysia
(AKM), sebuah institusi yang mempunyai kepakaran dan
pengalaman dalam pembangunan kenegaraan. Melalui
modul-modul yang disusun, program ini bertujuan
memperkukuh jati diri kebangsaan, memupuk semangat
patriotisme serta membentuk saudara saudari sebagai duta
kecil Malaysia yang berintegriti, berwibawa dan mampu
membawa nama baik negara di persada antarabangsa,

selaras dengan aspirasi MARA kerana apabila saudara

saudari berada di luar negara kelak, kecemerlangan
akademik akan membuka peluang, tetapi nilai, sahsiah dan
integriti saudara saudarilah yang akan mencerminkan imej

Malaysia.

Saya percaya, selepas 5 hari bersama-sama di sini, saudara
saudari bukan lagi individu yang sama seperti ketika mula
melangkah masuk ke kem ini. Mungkin perubahan itu tidak
dapat dilihat pada zahirnya, tetapi saya berharap telah berlaku
perubahan yang lebih bermakna iaitu perubahan pada cara
berfikir, cara melihat tanggungjawab dan yang paling penting,
cara saudara saudari memahami peranan diri sebagai

warganegara Malaysia.

Modul kenegaraan yang saudara saudari ikuti bukan sekadar
mengajak saudara saudari mengenali sejarah atau
memahami sistem negara. Lebih daripada itu, ia bertujuan
membina kesedaran bahawa kemerdekaan, keamanan dan
kemakmuran yang kita nikmati hari ini bukanlah sesuatu yang
datang dengan mudah. la lahir daripada pengorbanan
generasi terdahulu yang sanggup meletakkan kepentingan

negara mengatasi kepentingan diri.

Cabaran generasi hari ini berbeza. Saudara saudari
membesar dalam suasana yang lebih aman, lebih selesa dan

lebih terbuka. Justeru, rasa cinta kepada negara tidak boleh

10.

lagi dibina hanya melalui pengalaman, tetapi mesti dipupuk

melalui kefahaman, kesedaran dan rasa tanggungjawab.

Saya berharap tempoh lima hari ini telah membuka ruang
untuk saudara saudari memahami dengan lebih mendalam
asas-asas kenegaraan iaitu tentang negara, tanah air, rakyat,
kerajaan, kedaulatan, Perlembagaan dan kedaulatan undang-
undang. Semua ini bukan sekadar konsep yang perlu dihafal,
tetapi asas kepada pembentukan seorang warganegara yang

bertanggungjawab.

Apabila kefahaman itu benar-benar meresap dalam diri, rasa
cinta kepada negara tidak lagi bersifat retorik. la akan
diterjemahkan melalui sikap, tindakan dan kesediaan untuk
mempertahankan kepentingan negara dalam apa jua

keadaan.

Program ini juga dirangka untuk membina karakter dan
kepimpinan dalam diri saudara saudari. Sepanjang program
ini, saudara saudari bukan sahaja diberi ruang untuk
mengenali kekuatan dan memperbaiki kelemahan diri, malah
didedahkan kepada kepentingan bekerja secara berpasukan,
menghargai pandangan orang lain serta memahami bahawa

kepimpinan yang berkesan lahir daripada keupayaan



11.

12.

membina kepercayaan, membuat pertimbangan yang

bijaksana dan menyelesaikan cabaran secara bersama.

CABARAN DI LUAR NEGARA

Saudara saudari juga bakal berhadapan dengan pelbagai
cabaran apabila berada di luar negara kelak. Saudara saudari
akan hidup dalam persekitaran yang berbeza, berinteraksi
dengan masyarakat daripada pelbagai latar belakang dan
berdepan dengan budaya serta cara hidup yang mungkin
tidak selaras dengan nilai yang kita pegang. Dalam keadaan
sebegqitu, jati diri, pegangan agama dan integriti akan menjadi
benteng yang memandu setiap keputusan yang saudara
saudari ambil. Yakinlah, selagi saudara saudari berpegang
teguh kepada ajaran agama, menghormati nilai murni dan
sentiasa mengingati amanah yang dipikul, insya-Allah
saudara saudari akan mampu menghadapi setiap cabaran
dengan bijaksana serta memenuhi harapan ibu bapa, MARA

dan negara.

Oleh yang demikian, teruslah membina ketahanan diri, sama
ada dari segi mental, emosi mahupun sahsiah. Perkukuhkan
disiplin, tingkatkan keyakinan diri, asah kemahiran memimpin,
bekerjasama dan Dberfikir secara kritis. Saya percaya
pengalaman sepanjang program ini telah memberikan asas

yang baik untuk saudara saudari mengharungi cabaran yang

13.

14.

mendatang. Gunakan setiap pengalaman itu untuk
membentuk diri menjadi individu yang berdaya tahan,
berprinsip dan sentiasa bersedia menyumbang kepada

kemajuan serta perpaduan negara.

Saya juga ingin menyentuh satu cabaran besar generasi hari
ini, iaitu dunia digital dan media sosial. Dalam era ini, persepsi
sesebuah negara boleh terbentuk hanya melalui satu
hantaran, satu komen atau satu video. Apa yang kita kongsi
bukan lagi sekadar mewakili pandangan peribadi, tetapi

mampu mempengaruhi cara orang lain melihat negara kita.

Oleh itu, saya berharap saudara saudari menjadi pengguna
media sosial yang berhemah. Jangan mudah menjadi
penyebar maklumat yang belum dipastikan kesahihannya.
Jangan cepat menghukum sebelum memahami keseluruhan
konteks sesuatu isu. Kebebasan bersuara sentiasa datang
bersama tanggungjawab. Orang yang berilmu bukan sekadar
tahu bercakap, tetapi tahu bila perlu bercakap, bagaimana
hendak bercakap dan mengapa sesuatu itu perlu

diperkatakan.



PERUNTUKAN PROGRAM PINJAMAN PELAJARAN

Pelajar-pelajar yang dikasihi sekalian,

15. MARA di bawah Kementerian Kemajuan Desa dan Wilayah
sentiasa berusaha menyesuaikan pendekatan dan
strateginya agar kekal relevan dalam membangunkan
modal insan Bumiputera. Matlamat MARA jelas, iaitu
melahirkan generasi yang bukan sahaja cemerlang dalam
bidang masing-masing, tetapi mampu bersaing di peringkat
global sebagai profesional, teknousahawan, pemimpin

masyarakat dan peneraju ekonomi masa hadapan.

16. Bagi  merealisasikan  hasrat inij, MARA telah
memperkenalkan pelbagai program penajaan pendidikan
bagi membuka peluang kepada anak-anak Bumiputera
melanjutkan pengajian di dalam dan luar negara. Sehingga
Kini, seramai 672,759 orang pelajar telah menerima manfaat
daripada tajaan MARA. Daripada jumlah tersebut, setakat
Jun 2026, seramai 3,999 orang merupakan pelajar tajaan
MARA yang sedang mengikuti pengajian di luar negara.
Pelaburan dalam pendidikan ini mencerminkan komitmen
berterusan MARA untuk melahirkan modal insan berkualiti
yang mampu menyumbang kepada kemajuan negara dan

meningkatkan sosioekonomi masyarakat Bumiputera.



17.

18.

19.

Kesemua 143 orang saudara saudari yang berada di sini
merupakan pelajar terpilih bagi Program Young Talent
Development Programme (YTP) untuk persediaan
melanjutkan pengajian ke Jepun, China, Mesir dan United
Kingdom. Program YTP merupakan program penajaan
pinjaman pelajaran MARA berbentuk pinjaman boleh ubah
yang ditawarkan kepada pelajar cemerlang untuk melanjutkan
pengajian ke peringkat ijazah pertama di universiti-universiti

terpilih di luar negara.

Pemilihan ini bukan sekadar satu pengiktirafan terhadap
kecemerlangan akademik saudara saudari, tetapi juga satu
amanah dan kepercayaan yang diberikan oleh MARA. Oleh
itu, hargailah peluang ini dengan sebaik-baiknya dan
sentiasalah mensyukuri nikmat yang dikurniakan Allah SWT.
Buktikan bahawa pelaburan yang dibuat terhadap saudara
saudari akan diterjemahkan kepada ilmu, sahsiah dan
sumbangan yang bermakna apabila kembali berbakti kepada

agama, bangsa dan negara.

Walau ke mana sekalipun saudara saudari melanjutkan
pengajian, sama ada ke Jepun, China, Mesir mahupun United
Kingdom, ingatlah bahawa negara yang berbeza akan
menawarkan pengalaman yang berbeza, tetapi nilai yang
saudara pegang tidak seharusnya berubah.

20.

21.

Belajarlah daripada kekuatan setiap negara. Ambillah disiplin
masyarakat Jepun, semangat inovasi dan daya saing China,
tradisi keilmuan Mesir, atau kecemerlangan institusi
pendidikan di United Kingdom. Namun, jangan sekadar
menjadi pemerhati yang kagum. Jadilah pelajar yang mampu
menilai, memilih dan menyesuaikan pengalaman itu agar

akhirnya memberi manfaat kepada Malaysia.

Apabila pulang nanti, bawalah pulang lebih daripada sekadar
segulung ijazah. Bawalah pulang cara berfikir yang lebih
matang, budaya kerja yang lebih baik, keberanian untuk
berinovasi dan iltizam untuk menyumbang semula kepada
negara. ltulah tujuan sebenar MARA melabur dalam

pendidikan saudara saudari.

HARAPAN

22.

Saudara saudari merupakan antara kelompok yang terpilih.
Bersama peluang ini datang satu amanah yang besar.
MARA tidak hanya mahu melahirkan graduan yang
cemerlang dari segi akademik, tetapi pemimpin yang
mempunyai integriti, nilai, keupayaan berfikir dan

kesediaan untuk memimpin perubahan. Program ini

23.

merupakan satu platform penting untuk mempersiapkan
saudara saudari menjadi pelajar yang cemerlang,
seterusnya melahirkan barisan pemimpin masa hadapan
dalam bidang-bidang strategik dan kritikal negara yang

masih memerlukan lebih ramai penyertaan Bumiputera.

Jadikan pengalaman sepanjang program ini sebagai titik
permulaan kepada perjalanan yang lebih besar. Teruskan
membina ilmu, memperkukuh sahsiah dan memanfaatkan
setiap peluang yang diberikan supaya suatu hari nanti
saudara saudari mampu menyumbang kepada kemajuan
negara serta menjadi kebanggaan keluarga, masyarakat
dan MARA.

PENUTUP

24.

Akhir kata, saya mendoakan agar Allah SWT sentiasa
mempermudahkan segala urusan saudara saudari
sepanjang pengajian di luar negara. Mudah-mudahan
setiap langkah dipandu dengan hikmah, dipelihara
daripada perkara yang tidak diingini dan akhirnya kembali
ke tanah air sebagai insan yang lebih berilmu, lebih matang
dan lebih bersedia untuk berbakti kepada agama, bangsa

dan negara.

25.

Sebelum saya mengakhiri ucapan ini, saya ingin
merakamkan setinggi-tinggi penghargaan kepada seluruh
warga Akademi Kenegaraan Malaysia dan MARA,
khususnya para fasilitator serta urus setia yang telah
menjayakan program ini. Semoga segala usaha yang
dicurahkan menjadi amal yang diberkati dan memberi
manfaat yang berpanjangan kepada anak-anak bangsa

yang bakal meneruskan amanah membangunkan negara.

Sekian Wabillahi Taufik Walhidayah Wassalamualaikum

Warahmatullahi Wabarakatuh

